2 CORINTO

Sa kataposang bahin sa una niyang sulat sa taga Corinto, gipadayag ni Pablo ang tinguha pagbalik ug pagpakigkita nila sa dili madugay. Apan wala ni matuman, ug ngil-ad kaayo ang pagsabot ini.

Ang problema mao ang mga Judio nga dili pa hingpit nga nakabig kang Cristo. Mireklamo sila sa awtoridad ni Pablo sa pagwali. Busa, nagpadala siyag sinugo nga napasakitan pag-ayo sa taga Corinto, kay dunay uban nila nga dayag nga nakigbatok sa apostol.

Agig tubag, gisulatan sila ni Pablo nga puno “sa kaguol ug kasakit “ (2:4) nga nag-awhag sa pagsunod kanunay sa katilingban. Gidala ni ni Tito, ang pinalabing tinun-an ni Pablo nga nagmalamposon sa misyon. Ang taho ni Tito nakaaghat ni Pablo sa paghimo ining ikaduhang sulat alang sa taga Corinto (gani ikatulo o ikaupat na ni).

Unsay nia ini? Unsay gibati ni Pablo bahin sa taga Corinto ug unsa kabug-at ang iyang giantos gumikan sa kagahi nilag ulo? Dili kaayo ni grabi, apan dili sab tiaw. Maglisod si Pablo pagpadayag sa kaugalingon nga dili molakbit paghisgot ni Cristo. Tawo siya nga dili mahimutang. Nagtinguha siya nga masabtan ug higugmaon; apan natuhopan siya pag-ayo sa gugma ni Cristo, nga dili niya ikapadayag ang iyang pagduda ug pagsaway kon dili apilan og lawom nga wali bahin sa pagtoo. Sa pagpanalipod niya sa kaugalingon nindot siyag nasulat bahin sa pagsangyaw sa Ebanghelyo ug sa kahulogan sa pagkaapostol ni Cristo.

1 1 Gikan ni Pablo, apostol ni Cristo Jesus sa pagbuot sa Diyos, ug ni Timoteo, among igsoon, nganha sa simbahan sa Diyos sa Corinto ug sa tanang santos sa tibuok Acaia: 2 madawat unta ninyo ang grasya ug kalinaw sa Diyos, atong Amahan, ug ni Cristo, ang Ginoo. 

Bulahan ang Diyos

• 3 Dayegon ang Diyos, ang Amahan ni Cristo Jesus, atong Ginoo, ang labing maluluy-ong Amahan ug Diyos sa tanang kabulahanan! 4 Nagdasig siya nato sa tanan tang pagsulay aron magdasig ug makahupay ta sa gisulayan sa bisag unsang pagsulay.

5 Sama nga ang mga pag-antos ni Cristo mibuhagay kanato, ang dako pod nga kahupayan milukop nato. 6 Kon gisakit mi tungod ninyo, alang ni sa inyong kahupayan ug kaluwasan. Nalipay pod mi alang ninyo aron makaantos mo ug makatagamtam sa sama sa among mga pag-antos. 7 Ang among paglaom alang ninyo lig-on kaayo. Sama nga nakaambit mo sa among pag-antos, makaambit sab mo sa among kahupayan. 

8 Mga igsoon, buot mi nga inyong masayran ang pipila sa kalisdanan nga among naagian sa Asia. Na-hugno mi; ug hilabihan gani, labaw sa among maagwanta. 9 Nawad-an mi sa tanang paglaom nga mabuhi pa. Amo nang nabati ang patik sa kamatayon. Apan nahitabo ni aron dili na mi magsalig sa kaugalingon kondili, sa Diyos nga nagbanhaw sa minatay, 10 nagpalingkawas namo sa makamatayng kakuyaw ug nagpadayog himo sa ingon. 11 Apan kinahanglan nga tabangan mi ninyo sa pag-ampo. Kon ang maong panabang makab-ot tungod sa pangamuyo sa daghan, daghan sab ang magpasalamat sa Diyos sa maong ngalan. 

Ang mga laraw ni Pablo

• 12 Ikapasigarbo namo nga ang among tanlag nag-ingon nga nakapuyo mi ining kalibotana sa kayano ug kamatinud-anon. Wala mi madala sa mga tawhanong tinguha kondili, sa grasya sa Diyos, labi na mahitungod ninyo. 13 Walay tinagong katuyoan sa akong sulat gawas sa inyong mabasa ug masabot. 14 Naglaom ko nga ang dyotay ninyong nasabtan karon, masabtan ra unya sa hingpit. Busa, ipasigarbo mi, kay ipasigarbo pod mo namo sa Adlaw sa Ginoong Jesus. 

15 Ubag pasalig, buot kong mouna pagduaw ninyo. Mahimo ni nga dobling panalangin alang ninyo. 16 Gikan dinha, naghunahuna ko pag-adto sa Macedonia unya, pagbalik ngaha aron makapagikan mo nako para sa Juda. 17 Ako ba ning gilaraw sa walay paghunahuna? O giusab ko ba ang akong gimbut-an sa paaging dinalidali, gani ingon nga napiit ko sa Oo ug sa Dili?

18 Ang Diyos nasayod nga ang among pagpakiglambigit ninyo dili Oo ug Dili. 19 Sama sa Anak sa Diyos, si Cristo Jesus, si Silvano, Timoteo ug ako, ang among giwali diliOo ug Dili. Alang niya Oo ra gyod. 20 Diha niya ang tanang saad sa Diyos na Oo. Nag-ingon sab ta sa iyang ngalan: Amen! ug nagpasalamat sa Diyos. 21 Ang Diyos naglig-on nato diha ni Cristo. Gihilogan ta ug gipatikan 22 sa kaugalingong patik, sa iyang paghatag sa Espiritu sa atong kasingkasing. 

Naghisgot si Pablo sa usa ka iskandalo

• 23 Ang Diyos nasayod, ug nanumpa ko ninyo sa kaugalingong kinabuhi nga wala ko mobalik sa Corinto aron dili mo mahasol. 24 Wala ko maghunahuna sa pagharihari sa inyong pagtoo kondili, sa pagdungag sa inyong kalipay. Kay bahin sa pagtoo, nakabarog na mo nga lig-on. 

2 1 Busa, wala ko mopadayon pag duaw kay masamok na pod mo. 2 Kon nakapaguol ko ninyo, kinsay molipay nako kon dili kamo nga akong giguol? 3 Hinumdomi ang akong gisulat: “Inig-anha, dili unta ko maguol tungod ninyo, nga molipay nako.” Misalig ko sa tanan. Nagtoo ko nga ang akong kalipay, kalipay pod ninyong tanan. 

4 Dako kaayo ang akong kaguol ug kahingawa sa pagsulat ko ninyo, mao nga nakahilak ko. Wala koy tuyo pagsakit ninyo. Ang ako lang nga makahibalo mo sa kadako sa gugma ko kaninyo. 

5 Kon dunay nakasakit nako, dili ako ang gipasakitan kondili, sa dyotay lang, kamong tanan. Ug dili ko buot nga masobrahan. 6 Ang silot nga iyang nadawat gikan sa kadaghanan igo na alang niya. 7 Karon kinahanglan nga pasayloon ug hupayon siya ninyo aron dili maluya sa tumang kaguol. 8 Busa, hangyoon tamo paglig-on sa inyong gugma kaniya. 

9 Mao ni ang akong tuyo pagsulat ninyo: aron masulayan mo ug masayran nako kon nagtahod ba mo sa tanan. 10 Ang inyong gipasaylo, pasayloon pod nako. Ug ang gipasaylo, kon duna koy angayng pasayloon, gipasaylo tungod ninyo atubangan ni Cristo. 11 Basin unyag magpahimulos nato si Satanas, kay nasayod ta sa iyang mga laraw. 

Kahumot ta ni Cristo

12 Busa, miadto ko sa Troade aron pagwali sa Ebanghelyo ni Cristo. Ang Ginoo mibukas sa mga pultahan alang nako. 13 Apan wala ko mahimutang, kay wala ko makaplagi didto si Tito, akong igsoon. Busa, nanamilit ko nila ug miadto sa Macedonia.

14 Salamat sa Diyos, nga nangulo nato sa pagsunod nga mahimayaon kang Cristo! Pinaagi nato nagpakaylap siya sa tanang dapit sa kahibalo bahin niya nga daw pahumot. 15 Pahumot ta ni Cristo nga ibayaw ngadto sa Diyos sa naluwas ug sa nawala. 16 Alang sa naulahi, nagkahulogan nig kamatayon ug nagdala nila sa kamatayon. Alang sa uban, pahumot ni sa kinabuhi ug nagdala nila sa kinabuhi.

17 Apan, kinsay angayan sa maong panawagan? Sahi sa daghang nangwarta ginamit ang pulong sa Diyos, matinud-anon ming nagsulti. Isip pinadala sa Diyos nagwali mi ni Cristo, sa inyong atubangan. 

Ang mga ministro ni Cristo

3 • 1 Nagdayeg ba ko sa akong kau galingon? O, kinahanglan ba nga mopakita ko ninyog mga sulat sa rekomendasyon, sama sa inyong gibuhat? 2 Kamoy sulat nga gihambin namo sa kasingkasing, nga mabasa ug masabtan sa tanan. 3 Tinuod, kinsay makalimod nga mga sulat mo ni Cristo nga among gisulat, sinulat dili sa tinta kondili, sa Espiritu sa buhing Diyos; kinulit dili sa papan nga bato kondili, sa kasingkasing sa mga tawo. 

4 Mao ni ang among pagsalig atubangan sa Diyos, salamat ni Cristo! 5 Wala mi mangahas paghunahuna nga ang among trabaho gikan sa among katakos. Nasayod mi nga ang among kabatid gikan sa Diyos. 6 Gihimo mi niya nga mga ministro sa bag-ong kasabotan nga wala mag-agad sa sinulat nga balaod kondili, sa Espiritu. Ang sinulat nga balaod mopatay. Apan ang Espiritu maghatag og kinabuhi. 

7 Ang pag-alagad sa Balaod nga nakulit sa mga bato nagdalag kamatayon, gialirongan hinuog himaya. Nasayod ta nga ang mga Israelita dili makatutok sa nawong ni Moises. Ingon ana ang iyang kasanag nga lumalabay lang. 8 Unsa pa kaha kamahimayaon ang pag-alagad sa Espiritu? 9 Kon may himaya ang pagpahamtang sa silot, unsa pa kaha ang pag-alagad aron makab-ot ang katarongan? 10 Kay bisan ang gihimaya makuhaan ini kon moabot na ang himaya nga labaw sa tanan. 11 Ang nawala mahimayaon pod kaayo, apan labi pang mahimayaon ang nahibilin. 

Ang belo ni Moises

12 Sanglit naghupot ta sa igong ambisyon, madasigon pod ta kaayo. 13 Dili sama ni Moises nga mitabon sa nawong og belo aron ang mga Israelita dili makakita sa pagkahanaw sa lumalabayng kasanag. 

14 Nabuta hinuon ang salabotan. Hangtod ining adlawa ang maong belo nahimong babag sa pagbasa sa Daang Kasabotan ug giwagtang diha ni Cristo. 15 Hangtod karon, inigbasa nila ni Moises ang belo nagpabilin sa kasingkasing. 16 Apan, alang sa mobalik sa Ginoo, kuhaon ang tabil. 17 Ang Ginoo espiritu. Hain gani ang espiritu sa Ginoo, tua sab ang kagawasan. 

18 Apan kita nga wala magtaptap sa nawong ug nakakita na sa larawan sa himaya sa Ginoo, nausab sa iyang kasamahan ug nasinati nato ang labi pang dakong himaya gikan sa Ginoo, ang Espiritu. 

Ang bahandi diha sa mga kulon 

4 • 1 Busa, wala mi mabugnaw sam tang among gituman ang pag-alagad nga sa kaluoy gihatag kanamo. 2 Gisalikway namo ang kamatuorang natunga; wala mi magminarama; wala mi magtuis sa mensahe sa Diyos. Hinunoa, pinaagi sa pagpadayag sa kamatuoran, naangkon namo ang pagtahod sa tanan atubangan sa Diyos. 

3 Gani kon ang Ebanghelyo nga among giwali nagpabiling hanap, hanap lang ni alang sa nawala. 4 Ang dios ining kalibotana nagbuta sa salabotan sa wala motoo aron dili sila makakita sa kahayag sa mahimayaong Ebanghelyo ni Cristo, ang larawan sa Diyos. 5 Dili ang kaugalingon ang among giwali kondili, si Cristo Jesus isip Ginoo. Tungod ni Jesus nainyo ming sulugoon. 6 Ang Diyos nga nag-ingon: “Pasigaa ang kahayag gikan sa kangitngit”, nagpasiga sa kahayag sa atong kasingkasing aron mokaylap ug mabutyag ang Himaya sa Diyos nga nagsiga sa nawong ni Cristo. 

7 Hinuon, atong gihuptan ang maong bahandi sa mga kulon aron kining walay tupong nga gahom dili isipong atoa kondili, sa Diyos. 8 Mga pagsulay sa tanang matang nag-abot-abot nato. Apan wala mo mawad-ig kadasig. 9 Nawad-an mig tubag, apan dili paglaom. Gigukod mi, apan wala pasagdi. Natumba, apan wala magun-ob. 10 Gidala namo bisag asa sa among pagkatawo ang pagkamatay ni Jesus. Sa ingon, ang kinabuhi ni Jesus mapadayag sab dinhi namo. 11 Kay kita, ang mga buhi, sa walay hunong gitugyan sa kamatayon tungod ni Jesus aron ang iyang kinabuhi makita sa tawhanon tang pagkinabuhi. 12 Sama nga ang kamatayon nag-obra dinhi namo, diha ninyo ang kinabuhi. 

13 Among nadawat ang mao rang espiritu sa pagtoo nga gihisgotan sa Kasulatan nga nag-ingon: Mitoo ko busa, misulti. Nagtoo sab mi busa, nanulti. 14 Nasayod mi nga ang mibanhaw sa Ginoong Jesus mobanhaw pod namo uban ni Jesus. Dad-on mi niya uban ninyo sa iyang atubangan. 15 Sa kataposan ang grasya moabot ninyo nga labaw kamadagayaon. Dako ang pasalamat unya, tungod sa himaya sa Diyos. 

Nangandoy ta sa langitnong puloy-anan

• 16 Busa, wala mi mawad-ig kadasig. Hinunoa, samtang ang among lawas naut-ot, ang kalag nabag-o matag adlaw. 17 Ang tinipsing nga kasakit nga lumalabay nag-andam namo alang sa tunhayng bahandi sa himaya nga hilabihan kadako ug gani walay makatumbas. 18 Busa, wala na mi magtagad sa mga butang nga makita kon-dili, sa dili makita. Kay ang makita moagi lang. Apan ang dili makita molungtad sa kahangtoran. 

5  1 Nasayod ta nga inigkadugta sa kalibotanong puloy-anan, o sa ato bang tolda, makapaabot tag balay gikan sa Diyos: langitnong puloy-anan nga dili ginama sa kamot sa tawo ug mohangtod. 2 Hinunoa, naghigwaos ta ug nag-agulo: Nganong dili man nato isapaw kining langitnong puloy-anan sa atoa karon? 3 (Sa tinuoray, sigurado ba ta nga sa kalibotanong puloy-anan dili ta makaplagang hubo? 

4 Samtang nia ta sa atong tolda, nag-agulo ta sa lisod sagubangong kapalaran. Kay dili ta buot nga huboan sa maong sapot. Atong ipalabi nga sapawan ang atong gisul-ob aron ang mamatayng lawas lamonon sa tiunayng kinabuhi. 5 Kini ang tuyo sa Diyos alang nato. Gihatagan ta niya sa Espiritu isip pyansa sa atong dawatonon. 

6 Busa, kanunay ming masaligon. Among nasayran nga samtang nagpuyo ta sa lawas, nagpalayo ta sa Ginoo. 7 Nagpuyo mi sa pagtoo, bisag wala makakita. 8 Apan nangahas mi pagpangandoy nga mas maayong mahimulag sa lawas aron makapuyo uban sa Ginoo. 9 Busa, kon among huptan o biyaan kining balaya, nagtinguha lang mi sa pagpahimuot sa Ginoo. 10 Kay kitang tanan dad-on sa kahayag atubangan sa hukmanan ni Cristo. Didto ang tagsa tagsa makadawat sa angay niya sumala sa maayo o daotang binuhatan ining kinabuhia. 

Ang tugon sa pagpakabuhi

• 11 Sanglit nahibalo mi sa kahadlok sa Ginoo, gipaningkamotan namo ang pagdani sa mga tawo. Nagpuyo mi nga dayag sa tanan atubangan sa Diyos. Misalig ko nga sa inyong tanlag nasayod mog unsa gyod mi. 12 Dili mi mosulay pag-angkog balik sa inyong pagtahod. Buot ming mohatag og hinungdan nga makapasigarbo mo namo aron makatubag mo sa motan-aw lang sa mga hitsura ug dili sa kamatuoran. 13 Karon, kon nagsulti kog binuang, ang Diyos lang unta ang makadungog. Kon may unod ang akong gisulti, dawata ni alang ninyo. 

14 Sa pagkatinuod, ang gugma ni Cristo naghupot nato. Nasayod ta nga kon namatay ang usa alang sa tanan, ang tanan sab mangamatay. 15 Nagpakamatay siya alang sa tanan aron ang mga buhi magpakabuhi dili alang sa kaugalingon kondili, sa nagpakamatay. Ug mabanhaw siya alang nila. 16 Busa, gikan karon, dili ilhon ang tawo sa tawhanong paagi. Ug bisag nailhan na nato kaniadto si Cristo sa iyang pagkatawo, ilhon ta siya karon sa laing paagi. 

17 Sa mao gihapong katarongan, ang naa ni Cristo, bag-o nang binuhat. Alang niya ang karaang binuhatan napapas na. Bag-ong kalibotan na ang kaniadto. 18 Kining tanan buhat sa Diyos. Diha ni Cristo mipasig-uli kanato ang Diyos sa iyang kaugalingon. Ug iyang gitugyan namo ang pag-alagad sa pagpasiguli. 19 Diha ni Cristo ang Diyos mipasig-uli kaniya sa kalibotan. Wala na niya panumbalinga ang mga sala sa katawhan. Gitugyanan mi sa pagwali sa mensahe sa pagpasig-uli. 

20 Busa, nia mi nga mga sinugo sa ngalan ni Cristo ingon nga ang Diyos nag-awhag ninyo pinaagi namo. Pakighiusa sa Diyos. Kini ang among gipangayo sa ngalan ni Cristo. 21 Wala siyay sala. Apan gipapas-an siya sa Diyos sa atong mga sala. Sa ingon, diha niya nakaambit ta sa kabalaan sa Diyos. 

6 1 Ingog mga sulugoon sa Diyos, naghangyo mi: Ayawg kawanga ang grasya sa Diyos nga inyong nadawat. 2 Ang Kasulatan nag-ingon: “Sa tukmang panahon, nagpatalinghog ko ninyo, ug sa adlaw sa kaluwasan gitabangan tamo. Kini ang tukmang panahon; ang adlaw sa kaluwasan. 

Ang mga pagsulay sa apostol

• 3 Nagmatngon mi sa dili paghatag og higayon ni bisag kinsa pagpalukapa ug pagsaway sa among misyon. 4 Hinunoa, gimatud-an namo nga tinuod ming mga ministro sa Diyos sa tanang paagi, diha sa among pag-antos sa daghang pagsulay, kalisdanan, kasamok; 5 sa latos, pagkabilanggo, kagubot, kakapoy, mga gabiing walay tulog ug adlawng walay kaon. 

6 Ang mga tawo makamatikod sa tarong tang kinabuhi sa kahibalo, pailob ug kaluoy, sa mga buhat sa Espiritu Santo, 7 sa tim-os nga gugma, sa mga pulong sa kamatuoran ug sa gahom sa Diyos. Sa ingon, nakigbisog mi ginamit ang hinagiban sa katarong, aron pag-asdang ug pagpanalipod. 8 Usahay gipasidunggan mi. Usahay pod, giinsultohan, gisaway ug gidayeg. Unya, giisip nga bakakon bisag nagsulti sa kamatuoran; 9 nga wala mailhi bisag inila kaayo; nga patay bisag buhi; midangat kanamo ang mga silot, apan wala mi itugyan sa kamatayon hangtod karon. 10 Morag nasakitan, apan nagpabiling malipayon. Morag kabos, apan daghan ang nabulahan namo. Morag walay nahot, apan nia namo ang tanan. 

11 Mga taga Corinto! Nagsulti ko ninyo sa dayag. Gibuksan ko ang kinailadman sa akong hunahuna. 12 Gibuksan kog dako ang akong kasingkasing alang ninyo, apan wala mo mahimutang, kay tinakpan man ang inyoha. 13 Balosi sa samang paagi – nagsulti ko ninyo isip akong mga anak – buksig dako ang inyong kasingkasing. 

Ayawg pakiglambigit sa sala

• 14 Ayaw paghimog dili angayng kasabotan uban sa wala motoo. Magkakuyog ba ang tarong ug ang daotan? Magkatipon ba ang kahayag ug ang kangitngit? 15 Magkauyon ba si Cristo ug si Satanas? Unsang matanga sa panag-ipon ang maangkon sa nanoo ug sa wala manoo? 16 Sa templo sa Diyos, walay lawak alang sa mga diosdios. Templo ta sa Diyos nga buhi. Matud pa sa kasulatan: Moipon o mopuyo ko sa ilang taliwala; maila kong Diyos, ug sila maakong katawhan. 

17 Busa, gawas sa ilang taliwala. Palayo nila, nag-ingon ang Ginoo. Ayawg hikap sa bisag unsa nga hugaw. 18 Ug magmaluluy-on ko ninyo. Mainyo kong amahan. Sa ingon, maako mong mga anak, nag-ingon ang makagagahom nga Diyos. 

7 1 Kahigalaan, sanglit duna tay mga saad, limpyohan ta ang kaugalingon sa tanang hugaw sa lawas ug kalag. Hingpiton ta ang buhat sa pagkabalaan sa kahadlok sa Diyos. 

• 2 Hatagi mig luna sa inyong kasingkasing. Wala mi makapasakit o makadaot ni bisag kinsa; wala miy gilimbongan. 3 Wala ko mosulti ini aron pagsilot ninyo. Bag-o pa kong nag-ingon nga gimahal tamo aron magkahiusa ta sa kinabuhi ug kamatayon. 4 Dako kog salig ninyo. Gani mapasigarbohon ko ninyo. Nadasig kaayo ko. Naghingapin ang akong kalipay bisan pa sa tumang kapait. 

5 Hibaloi nga sa pag-adto ko sa Macedonia, wala koy pahulay. Natagamtaman ko ang tanang matang sa kalisod: kasamok sa gawas ug kahadlok sa sulod. 6 Apan ang Diyos nga nagdasig sa mapaubsanon mihupay nako pinaagi ni Tito, 7 dili lang tungod sa iyang pag-abot kondili, sa inyong pag-abiabi niya. Gisuginlan ko niya sa lawom ninyong pagbati alang nako. Nahingawa mo sa nahitabo ug nabalaka bahin nako, ug nalipay kog dako. 

8 Kon nasakitan mo sa akong sulat, wala ko magbasol. (Nagbasol tingali, kay nakita nako nga daklit lang ang inyong kaguol.) Apan karon nalipay na ko, 9 dili tungod sa inyong kaguol kondili, sa inyong pagbasol gumikan sa kaguol nga gikan pod sa Diyos. Sa ingon, walay daotang midangat ninyo tungod nako. 10 Ang kaguol gikan sa kalibotan nagdala sa kamatayon. 11 Tan-awa unsay nahimo kaninyo ining kaguol gikan sa Diyos: ang kahingawa kanako!, ang pagpangayog pasaylo, ang kalagot ug kahadlok! Ang tinguha sa pagpakigkita nako sa pag-usab ug sa paghatag nakog hustisya! 

Namatud-an ninyo nga wala moy sala ining butanga. 12 Sa pagkatinuod, nagsulat ko dili tungod sa nakasala o nasad-an kondili, aron makaamgo mo sa inyong kahingawa alang nako atubangan sa Diyos. 13 Nadasig ko ini. 

Gawas pa, talagsaon ang akong kalipay sa pagkakita ko ni Tito nga nahimuot kaayo tungod sa inyong pagdasig. 14 Wala koy katarongan sa pagbasol, kay gidayeg tamo kang Tito. 15 Misamot siyag mahal ninyo. Naghandom siya sa inyong kamasinugtanon ug sa inyo pod nga pagdawat niya sa dakong pagtahod ug pagpaubos. 16 Nalipay ko, kay sa tinud-anay makapasigarbo ko ninyo. 

Ang hinabang 

8 • 1 Buot ko nga masayod mo ka ron sa gasa sa diyosnong grasya sa mga Simbahan sa Macedonia. 2 Samtang gisamok sila ug gigukod pag-ayo, naghingapin ang kalipay. Ang tumang kakabos nabahandi sa kamanggihatagon. 

3 Sumala sa ilang maabot, gani labaw, nagtinguha sila pagtabang sa mga santos. 

4 Nangayo sila ining pabora; namugos pa gani; 5 ug labaw sa akong gipaabot, mitugyan sila sa kaugalingon sa pagbuot sa Ginoo ug sa atoa, pinasubay sa kabubut-on sa Diyos. 6 Sa ingon, akong giaghat si Tito sa paghuman diha ninyo ining buhata sa grasya nga iya nang nasugdan. 7 Nanghawod mo sa tanan: Sa mga gasa sa pagtoo, sa pagsulti ug sa kahibalo. Nagpakabana mo sa tanang kawsa. Labot pa, primero mo sa akong kasingkasing. Panghawod pod mo sa maalagarong panghatag. 

8 Dili ni sugo. Ibutyag ko ang pagbuot sa uban sa pagmatuod sa inyong kahingawa alang sa mga igsoon. 9 Nasayod mo sa kamanggihatagon ni Cristo Jesus, atong Ginoo. Bisag adunahan, nagpakakabos siya aron maadunahan mo pinaagi sa iyang kakabos. 

10 Ingsugyot ko ini sanglit kamoy unang mibulig, ug misugod sa maayong proyekto sa miaging tuig. 11 Busa, taposa ni, sumala sa inyong gimbut-an sa dakong kasibot. 12 Kon dunay maayong kabubut-on, dawaton ang inyong ihatag. Walay naninguha sa wala ninyo. 13 Wala ko magpasabot nga ang uban magpahayahay ug kamoy mabug-atan. Paningkamoti ang pagkab-ot sa kaangayan. 14 Sa pagkakaron, hatag sa inyong kabuhong alang sa ilang kakulangan. Sila sab, sa ilang paagi, mobalos ninyo sa ilang kabuhong alang sa inyong kakulangan. 15 Unya, magkaangay ra mo ug matuman ang giingon sa kasulatan: Alang sa dunay daghan, walay kapin; alang sa dunay dyotay, walay kakulangan. 

16 Bulahan ang Diyos nga naglamdag ni Tito sa pag-amuma ninyo pag-ayo. 17 Wala lang siya mamati sa akong pangamuyo kondili, mianha ug nakigkita siya ninyo sa kaugalingong kabubut-on. 18 Nagpadala ko uban niya sa igsoong gitamod sa mga simbahan sa buluhaton bahin sa Ebanghelyo. 19 Labot pa, gitudlo siya pagpanaw uban namo alang ining balaang buluhaton nga among gituman alang sa himaya sa Ginoo ug sa kaugalingon namong kadasig. 

20 Nakahukom mi sa pagbuhat ini aron walay makaduhaduha namo bahin ining hinatag nga salapi nga among gihuptan. 21 Maningkamot ta nga malimpyo ang tanan dili lang atubangan sa Diyos kondili, sa mga tawo. 22 Among gipauban ang laing igsoon nga sa makadaghan nagpakita sa kadasig. Labaw siya kamadasigon karon tungod sa iyang pagsalig ninyo. 

23 Busa, naa uban ninyo si Tito, among kauban ug ministro nga moalagad ninyo. Uban niya, naa ang atong mga igsoon, mga tinugyanan sa mga simbahan ug himaya alang ni Cristo. 24 Pakitaag giunsa ninyo sila paghigugma. Matud-i atubangan sa mga simbahan ang tanang maayo nga akong gisulti nila bahin ninyo. 

9 • 1 Wala kinahanglana nga sulatan tamo bahin sa hinabang alang sa mga santos. 2 Nahibalo ko nga naikag mo. Tungod ini gidayeg tamo didto sa Macedonia. Nag-ingon ko: “Sa Acaia andam na sila sa pagtabang sa miagi pang tuig.” Ang inyong kadasig nakaaghat sa kadaghanan nila. 3 Busa, akong gipadala kining atong mga igsoon. Hinaot nga ang tanan kong pagdayeg dili makawang ining higayona. Mangandam unta mo sumala sa akong giingon. 4 Kon dunay taga Macedonia nga mokuyog nako hinaot nga dili mo maabtang nagtanga. Pagkadako unyang kaulawa nako ug tingali ninyo – human sa tumang pagsalig. 

5 Busa, nakahunahuna ko paghangyo sa atong igsoon pag-una namo ug pagpakigkita ninyo aron pag-organisa ining balaang gimbuhaton nga inyong gisaad, gikan sa inyong kamanggihatagon, dili kay gisugo.

6 Hinumdomi nga ang dyotay rag gipugas, dyotay pog anihon. Apan daghag anihon ang daghag gipugas. 7 Mohatag ang tanan sumala sa kabubut-on, ug dili magdikidiki daw pinugos. Ang Diyos nahigugma sa sayong mohatag. 8 Makapuno Siya ninyo sa grasya aron dili mo makulangan sa bisag unsa. Makahupong siyag kabtangan ni bisag kinsa tungod sa maayong binuhatan. 

9 Ang Kasulatan nag-ingon: Nag-apud-apod siya: Mihatag siya sa mga kabos; ang mga maayog binuhatan magpadayon hangtod sa kahangtoran. 10 Ang Diyos nga naghatag og liso sa namugas, mohatag sab og tinapay nga makaon. Mopadaghan siya sa liso alang ninyo ug sa bunga sa mga maayong buhat. 11 Maadunahan unta mo sa tanang paagi ug makapanghatag nga walay sukodsukod. Pinaagi namo ang inyong ihatag mahimong pasalamat sa Diyos. 

12 Kining balaan nga pagtabang, human makahatag sa mga santos sa gikinahanglan, mosangpot sa dakong pasalamat sa Diyos. 13 Mosulay ni nila. Magpasalamat sila, kay mituman mo sa sugo sa ebanghelyo ni Cristo ug sa pagpaambit nila ug sa tanang katawhan. 14 Mag-ampo sila sa Diyos alang ninyo ug mobati, kay ang grasya sa Diyos nagtugob ninyo. 

15 Oo, pasalamti ang Diyos tungod sa dili matukib niyang gasa! 

Ang panagang ug tambag ni Pablo

10 • 1 Ako, si Pablo mismo, nanga muyo ninyo sa kamapaubsanon ug kamaluluy-on ni Cristo. Ang Pablo “mahadlokon sa taliwala ninyo ug isog sa layo!”

2 Ayaw kog pugsa pag-inisog inig-abot nako. Kay disidido ko, ug gani mangahas pagpakigbatok sa pipila nga nagtoo nga kalibotanan ang akong pagkinabuhi. 3 Bisag nagkinabuhi ko sa ingon, dili ko makigbisog alang ini. 

4 Ang among hinagiban dili tawhanon apan, salamat sa Diyos, gamhanan alang sa pagguba og mga kota. Mangguba mig mga katarongan ug mapahitas-ong hunahuna 5 nga supak sa kahibalo sa Diyos. Among gipugos ang tanang panabot sa pagsunod ni Cristo. 6 Andam ko pagsilot sa tanang masupilon, kay kinahanglang magtahod mo sa hingpit. 

7 Tan-awa ang mga butang sa ilang pagkasila. Kon ang usa ka tawo nagtoo nga kang Cristo siya, maghunahuna unta siya: sama nga kang Cristo siya, ako sab iya ni Cristo. 8 Bisag mora kog naglaom pag-ayo sa gahom nga gihatag kanako sa Ginoo aron pagtukod ninyo ug dili aron pagguba, dili ko maulawan tungod ini. 9 Ayawg hunahuna nga makahadlok ko ninyo sa mga sulat lang. 10 “Ang iyang mga sulat ugdang ug gamhanan,” nag-ingon ang pipila, “apan siya mismo, walay pamarog ug dili maayong mosulti.” 11 Ingnon ko sila: “Pagbantay: ang akong gisulat gikan sa layo, mao poy akong buhaton inig-anha nako.” 

12 Nganong mangahas man mi pagpakigsama o pagtandi sa kaugalingon sa mga tawo nga nagpagarpar sa kaugalingong katakos? Mga buang! Gisukod nila ang kaugalingon sa kaugalingong sukod. Gitandi nila ang kaugalingon kanila mismo. 13 Apan kami, dili namo palab-anan ang among hambog. Dili namo lapason ang sukod nga gitakda kanamo sa Diyos nga magsukod sab ninyo. 14 Wala namo palab-ani ang among gibuhat diha ninyo ingon nga naglapas sa sukod daw wala makaabot ninyo. Una ming miduol ninyo dala ang Ebanghelyo ni Cristo. 15 Inay nangandak diin naghago na ang uban, naglaom mi nga samtang nagtubo ang inyong pagtoo modako pod ang among pag-alagad sa walay paglapas sa utlanan. 16 Sa ingon dad-on namo ang Ebanghelyo unahan pa sa inyo nga dili makapanghilabot sa gihagoan na sa uban ug nga dili mangandak diin nahuman na ang buluhaton. 17 Ang manghambog, pahamboga sa Ginoo. 18 Dili ang nagdayeg sa kaugalingon maoy mauyonan kondili, ang gidayeg sa Ginoo. 

11 1 Hinaot nga mosabot mo sa dyo tay kong kabuang. Hinuon, mosabot gyod mo. 2 Mokompisal ko sa akong pag-ambit sa pangabubho kaninyo sa Diyos. Kay nakapanaad na ko sa paghimo ninyo nga sinayoran ni Cristo, ang bugtong pamanhonon; ug sa paghalad ninyo kaniya isip birheng tiunay. 3 Ug kini ang akong kahadlokan: Ang halas nga mitintal ni Eva, sa iyang kalisto, mohaylo unya sa inyong hunahuna ug mopalayo ninyo sa matinud-anong dalan padulong ni Cristo. 4 May tawo karon nga moabot ug magwalig laing Jesus, o lahi sa among giwali, o tanyagan mog espiritu lahi sa inyong nadawat, ug laing ebanghelyo sa inyong gisagop, ug mouyon mo. 

5 Dili ko makasabot nganong ubos ko sa mga super-apostol. 6 Dako bag kulang ang akong sinultihan? Tingale, apan dili ang akong kahibalo, sumala sa gipakita ko na sa makadaghan ug sa tanang paagi. 

Si Pablo midayeg ni Pablo

• 7 Tingali ang akong sala mao nga gipaubos ko ang kaugalingon aron ikapataas mo, o nga naghatag ko ninyo sa Ebanghelyo nga walay bayad. 8 Nakakuha gani ko sa ubang simbahan, kay gipabayran nako ang akong serbisyo aron pag-alagad ninyo. 9 Sa diha na ko ninyo, bisan sa akong panginahanglan, wala tamo samuksamoka. Gihatagan ko sa tanan sa mga igsoon sa Macedonia. Nag-amping ko sa dili pagsamok ninyo sa bisag unsa. Ako ning padayonon. 10 Ipanumpa ko sa kamatuoran ni Cristo nga nia nako: dili ko motugot nga may tawo sa Acaia nga makapugong sa akong pangandak.

11 Ngano man? Tungod ba kay wala ko mahigugma ninyo? Sayod ang Diyos nga nahigugma ko ninyo! 12 Ug magpadayon ko paghigugma ninyo aron mahilom ang tanan nga nagtinguha pagpakigtigi ug buot mopakita nga sama sila nako. 13 Sa pagkatinuod, mga mini silang apostol, mga mangingilad nga nagpakaapostol ni Cristo. 14 Dili ni kalibgan: Kon si Satanas nagpakaanghel sa kahayag, 15 ang iyang mga alagad sayon nga magpakaaron-ingnong mga ministro sa kaluwasan, hangtod nga makatagamtam sila sa angay sa ilang binuhatan. 

16 Usbon ko pag-ingon: Ayaw kog isipa nga buang. Kon isipon ko nga ingon, tugti ko pagdayeg og dyotay sa akong kaugalingon. 17 Dili ko mosulti sa pinulongan ni Cristo kondili, sa buang nga magpatigbabaw sa kaugalingong katakos. 18 Sama nga ang pipila manghambog sa tawhanong kaayohan, naghimo ko sa ingon. 19 Ang nakaayo lang, kay maayo mong mosabot sa mga buangbuang, kamo nga maalamon kaayo! 20 Gipasagdan ninyo nga uliponon mo, pahimuslan, biaybiayon ug sagpaon. 21 Pagkamakauulaw nga wala ko makatagad ninyo sa ingon! 

Apan kon ingon ana kaisog ang uban, mangahas sab ko, bisan tingaeg makasulti ko sama sa buang. 22 Mga Hebreo ba sila? Mao sab ko. Kaliwat ba sila ni Abraham? Mao sab ko. 23 Mga ministro ba sila ni Cristo? (Magsugod na ko pagsulti sama sa buang) mas maayo ko kay kanila. 

Mas maayo ko tungod sa akong kahago. Labaw ko nila sa panahon nga nabilanggo ko. Walay katandian sa mga latos nga akong nadawat. Kapila na ko mag-ungaw sa kamatayon? 24 Kalima ko makadawat sa mga Judio og 39 ka lapdos. 25 Katulo ko latosa sa bakos. Kausa batoha. Katulo malunod sa dagat. Usa ka gabii ug usa ka adlaw nga gianud-anod sa lawom nga kadagatan. 

26 Sa walay puas namiligro ko sa akong mga panaw tungod sa mga sapa, mga tulisan, sa akong isigka Judio, o tungod sa mga pagano; sa kakuyaw sa dakbayan, sa lungsod, sa dagat; sa kakuyaw sa mga mining igsoon. 27 Nagtrabaho ko ug sa makadaghan naghago nga walay katulog. Nagutman, nauhawan ug nagkutoy ang tiyan, gitugnaw ug walay kapasilongan. 

28 Gawas ini ug sa uban pang butang, diha pa ang adlaw adlaw kong pagpakabana alang sa tanang simbahan. 29 Kon may magduhaduha, magduhaduha pod ko. Kon may masakitan, daw masunog sab ko sa kasakit. 

30 Kon gikinahanglan nga manghambog, ibutyag ko unta ang mga higayon nga nakaplagan ko nga huyang. 31 Ang Diyos ug Amahan sa Ginoong Jesus – dayegon siya kanunay! – nasayod siya nga nagsulti ko sa tinuod. 32 Sa Damasco, ang gobernador ubos ni Hari Aretas nagbutang og mga gwardiya sa dakbayan aron pagdakop nako. 33 Gihulog ko sulod sa bukag pinaagi sa bintana sa paril. Sa ingon nakaipsot ko sa iyang kamot. 

Talagsaong mga grasya

12 • 1 Walay kapuslanan ang pag panghambog, apan kon gikinahanglan, hisgotan ko ang pipila ka talan-awon ug pagpadayag sa Ginoo. 

2 May gikaila ko nga Kristyano, 14 na ka tuig karon nga kanhi gibayaw sa ikatulong langit. 3 Kon sa lawas ba o sa makita ba lang sa gawas, wala ko masayod. Ang Diyos ray nasayod. 4 Gibayaw siya sa paraiso diin iyang nadungog ang mga pulong nga dili ikapanugilon: Mga butang nga ang tawo dili makasulti. 

5 Bahin ining tawhana makapanghambog ko. Apan sa kaugalingon wala koy ikapanghambog gawas sa kahuyang. 6 Kon buot kong manghambog, dili ni binuang sa akong bahin, kay mosulti ko sa tinuod. 7 Apan mas maayo tingali nga mohunong lang ko basig may makahunahuna nga labaw ko sa iyang makita o madungog. Aron dili ko magmapahitas-on human sa daghan ug katingalahan kaayong pagpadayag, gihatagan kog tunok sa akong lawas, sulugoon ni Satanas, sa pagtamparos nako. 8 Sa makatulo nag-ampo ko sa Ginoo nga mawala ni nako. 9 Apan mitubag siya: “Paigo alang nimo ang akong grasya. Ang dako kong kusog gipadayag sa kahuyang.” 

Hinunoa, malipayon ko nga mopasigarbo sa kahuyang aron maangkon ko ang kusog ni Cristo. 10 Magmaya ko kon akong matagamtaman ang kasakitan, pagbiaybiay, panginahanglan, panggukod tungod ug alang ni Cristo! Kay sa kahuyang, naa ang akong kusog. 

11 Nagbinuang ko, kay inyo kong gipugos. Inyo unta kong gidayeg. Hinuon, wala ko mobati nga lupig ko sa mga super-apostol 12 bisag wala koy nada. Ang tanang timailhan sa tinuod nga apostol nia nako: ang pailob sa tanang pagsulay, ang mga tilimad-on, ang mga milagro ug katingalahan. 

13 Karon, sa unsang paagiha nga wala mo matagad nako sama sa ubang simbahan? Niini lang: wala mo makagasto para nako – pasayloa ko tungod ini. 

Ikatulong pagduaw

• 14 Sa ikatulong higayon naglaraw ko sa pagduaw ninyo. Dili tamo samokon, kay dili ko interesado sa inyong kabtangan kondili, ninyo mismo. Ang kabataan dili kinahang-lang magpakilimos alang sa ginikanan kondili, ang ginikanan maningkamot alang sa mga anak. 15 Bahin nako, andam ko paggasto sa akoa, bisan gani sa kaugalingon alang ninyong tanan. Kon dako kaayo ang akong gugma, dili ba, angay ning bugtian sa ingon?

16 Oo, wala ko magsamok ninyo, apan dili ba, paglingla lang to ninyo? 17 Tug-ani ko: Nangwarta ba ko pinaagi sa akong mga sinugo? 18 Gihangyo ko si Tito sa pag-anha. Nagpadala pod kog lain uban niya. Midawat ba si Tito og salapi? Dili ba, pareho man ang among gibuhat? 

19 Tingalig nagtoo mo nga nangayo na pod mig pasaylo. Apan wala. Nagsulti lang mi sa ngalan ni Cristo ug atubangan sa Diyos. Ako ning gihimo, mga higala, alang ninyo, aron malig-on mo. 20 Nahadlok ko nga sa pag-anha dili tamo makaplagan sumala sa akong gusto. Kamo sab, sa inyong bahin, dili mouyon sa inyong makita. Makita unya nako ang pag-indigay, kasina, kasilo, panagbangi, pagbutangbutang, panglibak, kamapahitas-on ug kagubot. 21 Hinaot nga inigbalik ang Diyos mopaubos nako tungod ninyo. Ug maguol ko tungod sa daghan nga nagkinabuhi sa sala; sa pagkakita nga wala sila mobiya sa kahugawan ug kahilayan. 

13  1 Mao kini ang ikatulo kong pag duaw ninyo. Ang tanang sumbong kinahanglang hukman pinasikad sa pahayag sa duha o tulo ka saksi. 2 Nakasulti na ko, ug akong balikon sama sa ikaduha kong pagduaw. Kamo nga naa sa sala ug kamong mga buotan sultihan tamo, bisag layo pa ang akong pagbalik, nga unya wala na koy kaluoy. 3 Buot ba mong masayod kon si Cristo nagsulti pinaagi nako? Masayod ra mo. Dili siya huyang alang ninyo hinunoa, gamhanan. 4 Kon gilansang siya sa krus tungod sa kahuyang, karon nabuhi siya sa kusog sa Diyos. Busa, huyang ta uban niya. Apan ang Diyos magpadayag kanato sa gahom sa iyang pagpapuyo nato uban ni Cristo. 5 Usisaha ang inyong kaugalingon. Nagkinabuhi ba mo sumala sa pagtoo? Eksamena! Makaingon ba mo nga si Cristo Jesus naa ninyo? 6 Kon dili, wala mo makabuntog sa panulay. Naglaom ko nga inyong namatngonan nga milampos mi. 

7 Nag-ampo mi sa Diyos nga dili unta mo makabuhat og daotan. Dili tungod sa tinguha nga mainila mi. 8 Buot lang mi nga mobuhat mo sa tarong bisag mora mig napakyas tungod ini. 9 Among ikalipay kon huyang mi samtang lig-on mo. 10 Busa, gisulatan tamo aron sa akong pag-abot dili na ko magmahigpit. Ug gamiton ko ang gahom nga gihatag sa Ginoo kanako sa paglig-on, ug dili sa pagguba. 

11 Sa kataposan, mga igsoon, paglipay, paningkamoti nga mahingpit mo. Pagmadasigon ug paghiusa sa hunahuna. 12 Pagkinabuhi sa kalinaw ug ang Diyos sa gugma ug kalinaw maanaa ninyo. 

13 Ang grasya ni Cristo Jesus, ang Ginoo, ang gugma sa Diyos ug ang panaghiusa sa Espiritu Santo maanaa unta ninyong tanan.

• 1.3 Sa pagsugod pa lang, gihulagway dayon ni Pablo alang sa taga Corinto ang iyang kahimtang isip apostol nga nadiindiin, gilutos, ug masakiton. Samtang naanad sila sa dinatong pagkinabuhi, ug mapagarbohon sa dako nilang katilingban, ug kanunayng nagpaabot og lantip nga magsasangyaw, si Pablo miambit sa kasakitan ug kamatayon ni Cristo. Iyang gitinguha nga makaamgo sila ug makasinati sa matuod nga kalipay sa Diyos dihang sila na sab ang mag-antos alang sa Ginoo.

Ang “Hupay” kadaghan balikbalika ining sulata. Wala ni magpasabot nga gitudloan ta sa pagpailob kanunay. Ang kahamugaway nga ihatag sa Diyos nagpasabot nga ipasinati sa Diyos ang iyang presensya sa aktibong nagbuhat sa angayng buhaton. Sa kalisdanan, dili damhon nga moabot nila ang maayong balita (7:6) o ang kalipay sa Diyos nga maghupay ug mag-alima sa kahingawa ug kapait. Ang Diyos wala mopakgang sa mga pagsulay, apan nagpasinati sa gugma ug gahom nga nakahupay sa apostol.

• 12. Ang gisaad ni Pablo pagduawg balik sa Corinto nga wala mahinayon, gilain pagsabot sa taga Corinto. Mao nga gipasabot sila ni Pablo nga ang iyang mga plano dili tumotumo, kay tawo siya sa Diyos ug dili maghimuhimog kinaugalingong mga desisyon sama sa uban. Kay mitahan na man siya sa kaugalingon kang Cristo, gipamalandongan niya ang iyang mga desisyon sa lamdag sa Espiritu. Busa, dili siya daling mobakwi sa mga pulong, ni magdalidalig desisyon.

Diha niya…(b. 20). Gituman sa Diyos ang iyang mga saad sa pagpadala sa iyang Anak. Apan nagbuhat sab si Cristo sa gipabuhat kaniya sa Amahan busa, mitangdo siya sa plano sa Amahan. Gikan ana gipakita ni Pablo ang sangpotanan sa pagkakristyanos. Sa bunyag gilitok nato ang unang pagtangdo kang Cristo. Sa matag Eyukaristiya gisubli nato ang mao rang pagtangdo. Ang pag-ingog “Amen” sa pag-ampo nagkahulogag “Oo, tinuod na”. Ang sukwahi ining tanan mao ang sala nga pareho ra sa pag-ingog: “dili” kang Cristo.

• 23. Dinhi naghisgot si Pablo sa una niyang mga sulat nga gihisgotan sa pasiuna. May purohan nga ang sulod adto, mabasa nato sa ulohan 10 ngadto sa 13 ining “Ikaduha”. Wala sa akong hunahuna ang pagharihari sa inyong pagtoo (1:24) basaha ang 10:5-6. Inig-anha, dili unta ko maguol tungod ninyo (2:3): basaha ang 12:21.

Pahumot ni...(b. 16). Sama nga si Cristo nagbahinbahin sa mga tawo, ingon sab ini ang Ebanghelyo. Dili tungod sa mensahe nga ilang gilantogian, apan sa “kahumot” o sa kristohanong pagkinabuhi. Ang uban buot manghawid sa naandan nila, ug dili pa sila andam pagtahan sa kaugalingon; gilantaw nila ang pagkakristyanos nga daw kamatayon ug kawang nga pagsakripisyo. Sa laing bahin nasina ang uban sa talagsaong gahom nga naglig-on sa magtotoo taliwala sa kalisdanan ug pagsulay; kay nasayran nila nga naa dinha ang kinabuhi.

… kinsay angayan (b. 17)? Nakita sa apostol nga dili siya angay sa misyon. Buot niya nga maila si Cristo sa tanan ug ang kahayag sa gugma pinaagi niya, apan daghan pa siyag kakulangan. Sa laing bahin ang mining mga apostol dili maghunahuna ining mga butanga, buot lang dayon nga uyon-uyonan sila aron makapangwarta gumikan sa pulong sa Ginoo. Gitabonan nila ang kamatuoran busa, walay nanglutos nila.

• 3.1 Ang magwawali nga misupak ni Pablo nagpakitag mga sulat-rekomendasyon gikan sa katilingban o sa ubang apostol. Apan sa giingon na niya sa makadaghan, nagsalig si Pablo sa kaugalingong awtoridad isip apostol nga tinudlo ni Cristo mismo.

Ang mga pari sa mga pagano ug Judio, gitahod ug gipasidunggan pag-ayo sa mga tawo. Bisan sa Biblia gitamod ang nagtudlo sa Balaod sa Diyos ug abli si Moises nga midawat ini sa Sinai. Apan ang apostol ni Cristo labaw kay kanila.

Unsa pa kaha...(b. 8))? Sa gipakita ni Pablo sa Rom. 7:1-13, ang pagtudlo lang sa Balaod sama sa gibuhat sa mga paring Judio, dili makatabang sa mga tawo, kay makasasala man sila; dili sila motuman ini, ug angayng silotan. Samtang si Pablo nagdala sa magtotoo sa buhing pakig-ambitay uban ni Cristo ug sa iyang Espiritu aron nga sukad karon makaambit sila sa nabanhawng kinabuhi. Ang kaparian ug mga ministro sa Simbahan makatuman sa dako nilang buluhaton kon ang ilang mga pulong ug buhat makatabang pagpahigmata sa katawhan.

Sa mga tudling 7-13, naghisgot si Pablo sa mga tradisyon nga mabasa sa Ex 34:29-35. Gipalutaw dinhi ang himaya nga naangkon ni Moises nga gihisgotan ni Pablo aron pagmatuod nga mas labaw ang apostoles. Dunay hisgot mahitungod ni Moises sa pagbalik gikan sa pagpakighimamat sa Diyos nga misidlak ang iyang panagway; apan giingon ni Pablo nga wala ni molungtad. Gitabonan ni Moises og belo ang nawong tungod sa kasidlak sa Diyos, apan matud pa ni Pablo, kay naggamit man og belo, nagpasabot nga ang Diyos dili pa hingpit nga nagpadayag sa kaugalingon. Iyang gilabtikan ang pagkabuta sa mga Judio nga wala makaila ni Cristo nga ilang Manluluwas: ang Biblia nagpabiling tinakpan nga basahon hangtod nga gipadayag kanato ni Cristo ang matuod ining kahulogan (Lc 24:27; Reb 5:1).

Sa pikas bahin ang kristyanos dayag nga namalandong sa Himaya sa Ginoo. Ang matag kristyano, kahayag ni Cristo; sa unang panahon ang binunyagan gitawag og “ang linamdagan”. Si Cristo miingon: dili mo magdagkot og suga aron lang tagoan, ibutang hinuon ni sa patonganan.

…naghupot ta…(b. 12). Mapangahason ni si Moises, ang magtutukod sa Judiong nasod ug ang kinalabwang makasulti bahin sa Biblia.

Sa Ginoo, ang espiritu… (b. 18). Kaduha ni sublia sa tudling 17 ug 18. Dili tuyo ni Pablo nga iparehas si Cristo sa Espiritu Santo, apan sa estilo ni niya paggamit sa mga pulong espiritu ug Espiritu. Ang unang relihiyon sa mga Judio, pulos pagtuman sa nasulat nga balaod. Ang ikaduha, ang iya ni Cristo, espiritu o gahom nga modala nato sa gugma, pinaagi sa kagawasnon: kining bag-ong espiritu makita diha ni Cristo. Ang Ginoo nga si Jesus, dili patayng tawo kansang tingog moabot kanato latas sa kasaysayan. Apan isip nabanhawng Ginoo, ang iyang Espiritu naglihok dinhi nato ug hinayhinayng nagbag-o nato.

• 4.1 Importanting mapalutaw dinhi ang pipila ka paghulagway sa apostol sumala sa gihan-ay ni Pablo:

– Dili mi mabugnaw dayon ug mawad-ag kasibot.

– Dili mi mogamit sa mga lansis, ni magtuis sa mensahe sa Diyos.

– Dili mi labaw sa sulugoon.

– Madiskobrehan dinhi namo ang himaya sa Diyos nga misanag sa panagway ni Cristo.

– Gidala namo ang kamatayon ni Jesus aron nga ang iyang kinabuhi mapadayag dinhi namo.

– Tungod sa pagtoo, namulong mi.

… ang maong bahandi… (b. 7). Kasagaran ipatuman sa Diyos ang iyang mga laraw ginamit ang kahimanan nga dili hingpit. Busa, naay mga pari ug mga yanong lumilihok nga nakahimog bayanihong mga buhat bisan pa sa daghang kakulangan.

…gitugyan sa kamatayon…(b. 11). Ang kamatayon sa apostol gikinahanglan aron magpabiling buhi ang mga mithi sa mensaheng gisangyaw. Kon maayong butang ang gibuhat sa usa ka grupo sa simbahan, dunay panglutos nga moabot o ang pagtahod sa mga pangulo kansang awtoridad masupak, bisag sayop ni ug dili makiangayon. Walay mabanhaw kon dili una mamatay.

• 16. …lawas naut-ot… Ang among pagkatawo sa sulod. Gisubli ni Pablo ang napadayag na niya sa Rom 8:10-11. Didto, iyang gipakita nga nagkasukwahi ang unod ug ang espiritu; dinhi, ang pagkatawo nga makita ug ang pagkatawo sa sulod aron paghulagway sa kahimtang sa kristyanos nga nakasinati nag pagkabanhaw sa tibuok pagkatawo; nga nagpadulong na sa laing pagkabanhaw - ang pagkabanhaw sa mga patay, bisag moagi una siya sa kamatayon.

Mamatay ta, kay ang kamatayon kabahin man sa atong kinabuhi, kay usa man ta sa makasasalang katawhan; ang kamatayon nga makita sa atong lawas (ang karne o ang pagkatawo nga makita. Apan ang pagkatawo sa sulod (o ang espiritu) magpadayon paingon sa makanunayong pagkabanhaw, kanunayng bukas alang sa kalihokan sa Diyos.

Moabot ang panahon, human sa kasakitan o sa katigulang o ubang hinungdan, nga mamatay sab ta sama sa nag-una nato. Mobiya ta sa bahin sa atong pagkatawo nga labing naa sa gawas; dili ni makaapil sa nabanhawng kinabuhi. Ngano man? Kay ang maong bahin sul-oban man og bag-ong bisti aron mabanhaw nga dili moagig kamatayon: kay ang kamatayon dili normal alang sa anak sa Diyos.

Sa unang mga sulat ni Pablo masaligon kaayo siya nga makakita, samtang buhi pa, sa pagbalik ni Cristo ug sa Pagkabanhaw (1 Tes 4:15). Apan paglabay sa panahon, nagsugod siya pagduhaduha. TingalIg mobalik si Cristo kon siya ug ang giwalihan niya patay na. Bisag nangandoy tag langitnong pinuy-anan o mahimayaong lawas nga giandam sa Diyos alang nato, sulod pa ta kaayo sa kalibotanong pinuy-anan, ang lawas, bisag sagabal ni ug lumalabay.

Itandi ang 5:8 sa Fil 1:23 ug Reb 14:13.

…kanunay ming…(b. 6). Bisag mga kristyano ta, dili gihapon mawala nato ang kahadlok sa kamatayon. Hinuon makamenos tingali nig kadyot sa nagtubo natong pagsalig nga makasulod ta sa kinabuhi. Ang Espiritu nagpadayag sa presensya sa Diyos dinhi nato, ug nasayod ta nga walay balaod sa kamatayon nga makabuntog sa maong presensya; kinsay makapahimulag nato sa gugma sa Diyos? (Rom 8:35-39).

• 5.11 Nagkalainlain ang pamaagi sa pagtan-aw sa pagtoo: ug lainlain pod nga bahin ang atong mahatagag gibug-aton. Alang ni Pablo si Cristo bantogang mensahero ug artesano sa pagpasig-uli.

Ang una niyang gitoohan mao nga ang bag-ong panahon sa nabahinbahing katawhan nagsugod sa kamatayon ni Cristo. 

Kon namatay…(b. 14), nagpasabot nga nalatas niya ang tibuok kasaysayan ug kaalam sa katawhan nga una pa niya, ug karon, ang Diyos naglihok sa atong taliwala sa ubang paagi.

Gikan karon...(b. 16). Ang kristohanong pagtoo, dili lang bag-ong paagi pagtan-aw sa Diyos, apan naglangkob sa laraw alang sa bag-ong katilingban uban sa bag-ong kinabuhi: ang tinguha pagbutang sa kaugalingon, ginamit ang tanang pamaagi, alang sa pagpasig-uli sa katawhan. May daghang kristyanos karon nga nangilabot sa kalihokang politikanhon, uban sa lahig pagtoo. Igo na ba ni? Kinahanglang makomprontar ang proyekto sa partido sa kristohanong proyekto mahitungod sa tibuok katawhan ug pagpasig-uli. 

…ang naa ni Cristo (b. 17). Una, kay giwagtang na niya ang mga babag nga nagbahinbahin ug nagklaseklase sa mga tawo. Basaha ang Gal 3:28 ug Ef 2:14-16. Dugang pa, dili tawhanong tinguha ang nagdumala niya, apan ang Espiritu sa Diyos: Gal 5:13-21.

Diha ni Cristo...(b. 19). Daghan ang ganahang moingon nga si Jesus, gugma. Tinuod na, apan dili ta kalimtan nga kining maong gug-ma tubag sa gugma sa Amahan nga nagtinguha sa pagpasig-uli nato: angay tang likayan ang paghunahuna sa masuk-anong Diyos nga gisulayan pagpuypoy ni Jesus (Rom 3:25).

Iyang gitugyan...(b. 18). Ang unang misyon sa matag kristyano dili ang pagkantag mga pagdayeg ug pasalamat sa Diyos, ni ang pagpuyo nga hayahay ug malinawon kondili, ang aktibong pangilabot sa tahas sa malukpanong pagpasig-uli, nga naglakip sa pagpanghimaraot sa mga inhustisya ug sala ug sa hinugpong nga pagbuntog ini, inubanan sa diwa sa kaisog, sa gugma ug sakripisyo. Ang Simbahan karon daghag ikasulti bahin ini, labi na sa pagsabot sa atong misyon ining sigloha, taliwala sa panagbangi ug kasamok nga nakasiak sa kanasoran.

Busa, nia mi... Dili lang ni alang ni Pablo ug sa apostoles. Alang pod ni nato kon miduyog-ambit ta sa masakiton o sa kabos nga nanginahanglan; aron, sa pagduda, duolon nato ang igsoon ug mugnaon ang espiritu sa pagsalig sa ingon, atong makab-ot ang inigsoong pakigrelasyon bisag dunay kaparehaan ang atong mga problema. Bisan pa ana, ang kasagaran nagpabilin sa paghinakog.

Wala siyay sala (b. 21). Gihinumdoman ni Pablo ang misteryo sa krus: Ang pagpasig-uli dili makab-ot kon walay mga boluntaryo nga mosakripisyo, andam nga mosagubang ug mopas-an sa mga pagdumot ug sala sa katawhan.

…bisag nailhan…(b. 16). Miingon si Pablo: kon ato siyang nailhan sa karne, sa iyang pagkasiya sa tawhanong pagkasulti. Dinhi naghisgot si Pablo sa iyang mga kaaway nga nagtoo nga labaw sila, kay nailhan man nilag una si Jesus o paryenti sila. Ug miingon siya: ilhon ta siya karon sa laing paagi (o, laina ang inyong pagtan-aw niya). Dili importanti kon paryenti ta niya o dili, hinuon motoo ta tungod sa iyang pagkabanhaw ug dawaton ta Siya isip anak sa Diyos.

• 6.3 Ang timailhan sa apostol ni Cristo mao ang bahandi nga iyang gidala sa lumo ug mainitong kalag ug ang igoigo lang nga kahimanan nga magamit. Busa, timaan siya sa panagbangi alang sa katawhan. Dihang misulti si Pablo bahin sa sagubangonon, wala Niya tagoi ang garbo ug baroganan: …apan daghan ang nabulahan namo… nia namo ang tanan. Kining mga mabulukong hangyo nagsugod sa bersikulo 11-13 ug gipadayon sa 7:2-16. 

• 14. Kining tekstoha nakabalda sa dagan sa wali gikan sa 6:13 nga gipadayon sa 7:2. Unsay kahulogan ining kalit nga awhag ni Pablo paglikay sa mga tawong daotan.

Sa unang sulat alang sa taga Corinto ( 1 Cor 5:9), gihinumdoman ni Pablo ang kaniadtong mensahe nga nag-awhag sa dili pagpakigsandurot sa mga badlongon. Dunay dakong purohan nga kining teksto nga gisukip sa wala mailhing tawo, nakuha sa maong mensahe. Si Pablo mismo namahayag og unsaon pagsabot kining mga tudlinga sa pag-ingon sa 1 Cor 5:10-11: “Wala ko magpasabot sa mga imoral nga dili sakop sa Simbahan… Kon mao pa na, kinahanglang mobiya mo ining kalibotana. Ang akong gipasabot mao nga maglikay mo ug dili mosagulsagol sa nagtawag sa kaugalingon nga mga igsoon, apan unya, mga imoral.”

• 7.2 Hatagi mig luna… (b. 3). Nagpaila lang ni sa kamabination ni Pablo. Misyonaryo siya nga dili mahimutang; dili mawad-ag kasibot ni moilag kaparotan, apan lumo kaayog kasingkasing ug mabug-atan pag-ayo kon lansisan siya o pasakitan. Sa tibuok nga pagtahan sa kaugalingon alang sa nakabig, nangandoy siya nga sabton ug higugmaon.

Gihinumdoman dinhi ni Pablo ang hitabo nga gihisgotan sa pasiuna. Salamat sa sulat ni Pablo, nga tingalig sakit ra, nakabig niya ang taga Corinto. Misunod sila ni Pablo ug naglagot sa iyang mga kaaway.

• 8.1 Sa tuig 48, dunay dakong gutom sa Juda ug sa Jerusalem (Buhat 11:28) tungod sa menos nga ani sa miaging tuig, (tuig sa Pahulay kanus-a ang mga Judio dili magtanom aron makapahulay ang yuta). Aron pagsulbad ining kahimtanga, giorganisa ang hinabang nga ekonomiko alang sa kristyanos sa Jerusalem. Wala madugay sa unang konsilyo sa Jerusalem sa tuig 49 ngadto sa 50, misaad si Pablo nga dili pasagdan ang mga igsoon sa Jerusalem sa iyang misyon sa mga paganong nasod (Gal 2:10). Giawhag ni Pablo ang mga Simbahan sa Corinto ug sa probinsya sa pagtabang, ug walay mibalibad.

Wala gamita ni Pablo ang pulong koleksyon ining mga kapituloha. Gihisgotan hinuon niya ang kagawasnon ug ang himaya sa kamanggihatagon. Mas gasa ni sa mohatag kay sa modawat.

Gipaniguro ni Pablo nga maampingan ang koleksyon nga dagkog kantidad. Gipiyal ni aron bantayan ug ampingan sa kasaligan sa katilingban.

Gipasabot ni Pablo ang kahamili sa kamanggihatagon ug sa gugma ining balaanong buhat ug nga mas dakong grasya ang paghatag kay sa pagdawat.

• 9.1 Gisubli dinhi paghisgot ang hinabang nga morag wala mahisgoti sa miaging kapitulo. Dunay naghunahuna nga samtang nagsulat si Pablo sa taga Corinto aron sa pagpangayog hinabang (kap. 8), nagsulat pod siyag lain alang sa mga simbahan sa Acaia, probinsya sa Corinto. May dakong purohan nga sa ulahing panahon, gibutang ni sa kataposan sa sulat, kay parehas ra mag tema (kap. 9).

• 10.1 Kining mga ulohan 10 ngadto sa 13, lahig tonada sa mensahe sa pasig-uli sa unang bahin ining sulata. Tingali una pa ning nasulat sa kapitulo 1 ngadto sa 12, adtong may mga sakop sa katilingban sa Corinto nga mirebeldi niya.

Kadtong dili makadawat sa pagkaapostol ni Pablo nag-ingon nga ang iyang sulat ugdang ug gamhanan… apan siya mismo, walay -pamarog ug dili maayong mosulti (10:10). Mao ra ni ang naghisgot sa pagkatawo ni Pablo sa Bag-ong Kasabotan.

Walay kapasikaran ang giingon sa mga kaaway nga si Pablo huyang, kay gani matay-og ug masamok man ang matag syudad nga iyang maduaw.

Ayaw kog pugsa…(b. 2). Giangkon ni Pablo ang katungod ug awtoridad isip apostol. Kon wala motoo ang taga Corinto nga pinadala siya ni Cristo, diin man nila madawat ang ilang pagtoo ug ang gasa sa Espiritu Santo?

Nagsulti si Pablo bahin sa iyang gahom ug sa hinagiban nga nagdalag hulga. Dayag na nga ang gamhanang hinagiban sa Diyos nga molumpag sa mga kota, mao ang pulong sa Diyos. Ang pulong sa Diyos nagpahimugso sa mga kristohanong katilingban ug maghatag nilag gahom sa pagpabiling hiniusa ug lig-on nga moatubang sa mga kaaway. Ang Ebanghelyo mao ang “gahom sa Diyos” ug kon isangyaw ni nga may kaisog ug gahom, ang mga pwersang mosupak ini mapukan.

Naglakip hinuon ni sa gahom nga espirituhanon ni Pablo. Ang lig-ong pagtoo, ang gahom sa iyang pulong, ang kaamgohan sa misyon, kining tanan nakapatay-og sa taga Corinto: Kabahin sab sa kinaiya sa apostoles ug mga propeta ang paghulga usahay tungod ug sa ngalan sa Diyos, kinsa dayag nga nangilabot aron pagpakita nga husto sila. Mao ni ang nahitabo ni Ananias ug Safira atubangan ni Pedro.

Gitandi ni Pablo ang kaugalingon sa iyang mga kaaway ug kaatbang, ug gipakita ang iyang awtoridad isip Apostol: Gitawag siya ni Cristo: 

– Siyay nag-umol sa katilingban sa Corinto;

– Naila siya sa tanang pag-antos alang ni Cristo;

– Naila siya sa iyang mga gasa sa Espiritu, ug pipila ini napadayag sa taga Corinto mismo;

– Bisag wala siya maghisgot ini, nahiusa si Pablo sa ubang apostol ug ni Pedro (Gal 2:9).

Mahitungod sa pagkatinawag, giingon ni Pablo nga walay bisag kinsa nga mahimong apostol, kay gusto niya. Kinahanglag ipadala siya sa Simbahan. Karong panahona diin napilupilo ang daghang sekta ug ang nagkabangi nga mga simbahan, angay silang pangutan-on kinsay nagpadala sa ilang magwawali.

• 11.7 Morag gipahinumdoman sila ni Pablo nga walay mangayog suporta sa ilang katilingban bisag giingon ni Cristo nga “ang mamumuo angay sa suhol.” May mga higayon hinuon nga nagsunod si Pablo ining gipamulong ni Jesus; apan may higayon sab nga mitrabaho siya aron dili mabug-atan ang mga katilingban. Sa Corinto nagtrabaho siya isip mamumuhat og tolda. Dugang nga mabasa bahin ini sa Lc 10:7; 1 Cor 9:14 ug Tim 5:18.

APOSTOLADO UG PAMALANDONG

• 12.1 Niining mosunod nga mga teksto gihinumdoman ni Pablo ang kaayohan nga iyang nadawat gikan sa Diyos. Gipadayag dinhi ang pamaagi niya pag-ila sa Diyos nga nag-agak ug nagbag-o niya lahi sa nasinati sa kadaghanan sa kristyanos. Dili hinuon ni talagsaon.

Dunay higayon nga ang pagtawag sa Diyos dili mohapit og mga agianan sama sa nahitabo ni Pablo. Sa ubang higayon ang pagpangilabot sa Diyos moagig dalan paingon sa taas nga pagtubo ug kaamgohan nga usahay dad-on ang tawo sa kahiusa sa Diyos; kahimtang diin mahimulag siya sa kaugalingon. Dalan ni sa lawom ug mahulagwayong pagpamalandong uban sa Diyos.

Sagad tang masabot nga ang pagpamalandong paggahin og panahon sa paghanduraw sa mga butang sa Diyos ug pagbalik-lantaw sa buhi niyang presensya sa atong kinabuhi. Dinhi makaingon ta nga nagkasungi ang pamalandong ug ang lihok aron pagbag-o. Apan dili magsumpaki ang duha. Mag-uban ni kanunay. Ang mas haom nga kahulogan sa lawom nga pamalandong mao ang bag-o ug mas direktang pakigsuod sa Diyos sa atong espiritu.

Niining matanga sa pamalandong, dili kita ang midiskobre sa Diyos ug nahigugma niya kondili, ang Diyos mismo mipasinati sa buhi niyang presensya dinhi nato diin iya tang gihatagag gasa sa pag-ila sa kamatuoran ug sa ubang kamatuoran nga mag-aghat nato sa pagbalos niya og gugma.

• 14. Niining bahina gisubli ni Pablo ang pagpaila sa iyang awtoridad.

Anaa ang tawag alang sa makanunayong pagpahigmata sa kaugalingon: Usisaha ang inyong kaugalingon. Diha nga magsagubang ang Simbahan og kalisdanan, sagad dili ni masulbad sa lantogi ug panaglalis. Mangayo hinuon ta sa pag-agak sa Espiritu Santo. Ang mga panagbangi may kalabotan dili sa duha ra ka tawo: gikinahanglan ning sulbaron sa presensya ni Cristo. Nag-awhag si Pablo sa hiniusang pagpamalandong sa pulong sa Diyos ug sa inusarang pagpamalandong sa presensya sa Diyos sa kinabuhi. Kinahanglan nga si Pablo ug mga kaatbang niya magsinaligay sa usag usa uban sa pagtoo nga lang mga kaaway niya makahimo sab sa matinud-anong pagpangita sa kabubut-on sa Diyos.

